
Munduko hamar milioi presoetatik gehienak baldintza onartezinetan bizi direla dio NBEren torturari buruzko kontalariak; haien eskubideen nazioarteko hitzarmenaren beharraz ohartarazi du. 

Duintasuna giltzapean

Leire Ventas
Iragarri zuen, baina ez zion inork kasurik egin. «Aurrekontua murriztu duzue, gero eta preso gehiago dago, eta haien baldintzak okertuz doaz urteak igaro ahala», esan zien Erresuma Batuko agintariei Pete Chaplek, POA Kartzeletako Funtzionarioen Erakundeko presidenteak. Eta erremediorik gabe zer gertatuko zen ohartarazi zien: «Liskarrak izango dira». Martxoan iragarritakoa apirilean jazo zen, aurten. Ashwellgo espetxean (Ingalaterra erdialdean) 600 presoetatik 400 matxinatu eta eraikinaren %75 suntsitu zuten. Bertsio ofizialaren arabera, giltzapean ziren zenbaiti «pribilegioak» kendu zizkietelako. Bizi ezinezko baldintzengatik, presoen arabera. 

«Munduan hamar milioi lagun daude espetxeratuta, eta, nire kalkuluen arabera, gehienak beren duintasuna urratzen duten baldintzetan bizi dira», adierazi du NBE Nazio Batuen Erakundearen torturari buruzko kontalari Manfred Nowakek. «Eta haietatik milioi bat adin txikikoak dira». Hamabost herrialdetako espetxeak aztertu ostean ondorioztatu du hori. Txosten bat osatu, eta atzo aurkeztu zion NBEko Batzar Nagusiari. «NBEk atxilotuta dauden pertsonen eskubideei buruzko nazioarteko hitzarmena idatzi behar du; bada garaia», adierazi zuen bileran. 

Bost kontinenteetan izan da Nowak, eta espero zituenak berretsita, baina asaldatuta itzuli da: «Banekien kartzeletan torturatu egiten zela; harritu nautena atxilotuen bizi-baldintzak dira». 

Horren erantzule Gobernuak egin ditu: «Hainbat estatuk ez dute presoen duintasuna errespetatzen, eta hori beren betebeharra da». Zenbaitek hori ez dakiela dirudi, baina. «Herrialde askotan, agintariek ez dute uste kartzeletan dituztenak elikatzea beren ardura denik», azaldu du Nowakek. «Hori senideen lana dela argudiatzen dute». Jarrera horrek preso batzuk boteretsuagoak diren beste batzuen esklabo bilakatzea dakar. 
Urratzeak, han eta hemen 

Halakoak ikusi ditu, esaterako, Uruguai eta Ekuatore Gineako espetxeetan. Bi kasu horiek azaldu dizkio, adibide gisa, Batzar Nagusiari. Montevideo hiriburuko kanpoaldean dagoen Askatasuna kartzela bisitatu ostean egindako salaketen harira, Uruguaiko Gobernuak neurriak hartu zituela ere nabarmendu du. Espetxe horretako zenbait preso ziega arruntetan eduki beharrean, metalezko edukiontzi itxurako eraikinean zeuzkaten; latorriak deitzen zieten gainontzeko presoek. «Latorrietan ez zegoen ez komunik, ez aireztatzeko sistemarik eta barruan egiten zuen beroa jasanezina zen», azaldu du. Nowak kexatu bezain pronto itxi zuten agintariek latazko eraikin hura. 

Uruguaiko Gobernuaren erabaki hura txalotu du, eta Ekuatore Gineakoari kritika egin dio, bere gomendioak aintzat ez hartzeagatik. Iazko azaroan eta abenduan izan zen herrialde hartan, eta bertako espetxeetako baldintzak onartezinak iruditu zitzaizkion: «Hain dira txikiak ziegak, non preso guztiek ezin duten aldi berean lo egin; batzuek zutik egon behar dute besteak etzan ahal izateko, eta lurra porlanezkoa da, gainera». 
Gose greba, eskubideen alde 

Antzeko baldintzak aurkitu ditu Georgiako, Moldaviako, Nepalgo, Sri Lankako eta Togoko kartzeletan. Eta Jamaikako, Kubako eta Zimbabweko errealitatea ez dela askoz hobea izango pentsatuta, datorren urtean herrialde horietara joateko asmoa duela agertu du. 

Oraingoz ez da, beraz, Greziara joango. Ez da beharrezkoa. Herrialde hartako kartzeletako nondik norakoak txosten batean jasota daude jada; gobernuz kanpoko erakunde batena da dokumentua: AI Amnesty Internationalena, hain zuzen. Horren arabera, Greziako presondegietakoa da Europako okupazio mailarik altuena: 13.000 lagun daude 7.500entzako lekuan. Hiru presotik batek epaiketarik gabe dirau giltzapean; eta Europako batez bestekoaren denbora bikoitza egingo du atxiloaldi prebentiboan. Presoen %45 etorkinak dira. Eta erdiak drogaren mende daude. Ez dago medikurik. «Erdi Arokoak dirudite espetxeek», ondorioztatu du AIk bere ikerketan. 

Baldintza hobeak eskatzeko, hemezortzi egunez jateari uko egin zioten 8.000 lagun inguruk Greziako 24 kartzeletatik 21etan. Horietatik gehienek jantokira jaisteari uko egin zioten, eta 3.390ek edonon edozer jateari. Zenbaitek ezpainak josi zituzten. Iazko azaroaren 21ean amaitu zuten protesta, amore emanda, dagozkien eskubideei uko eginda. 

«Presoek kanpoko munduarekin harremana izan behar dute», azaldu du Nowakek, lehen eskubide moduan. Adierazteko, informatzeko eta biltzeko askatasuna gehitu dizkio zerrendari. «Eta, noski, lehen beharrak beteta eduki behar dituzte: elikatu, jantzi eta sendatu egin behar dituzte». 

